
АННОТАЦИЯСЫ 

 

Зерттеу тақырыбының өзектілігі. Қазіргі уақытта моноқалалардың 

басты артықшылығы адами ресурстардың саны мен сапасына байланысты. 
Мұндай жағдайда тұрғындардың тыныс-тіршілігін және адам әлеуетін 

дамытуды қамтамасыз ететін жағдайлар жасау мәселесі бірінші кезектегі 

маңызға ие болады. 

«Қазақстандықтардың әл-ауқатының өсуі: табыс пен тұрмыс сапасын 
арттыру» Жолдауында Қазақстан Республикасының Президенті білім 

берудің, денсаулық сақтау саласының, тұрғын үй сапасы мен қолжетімділігі, 

жайлы және қауіпсіз өмір сүру мәселелері әрбір қазақстандық отбасына 
қатысты екеніне назар аударды. Осыған орай, Үкімет әлеуметтік секторға, 

қауіпсіздік пен инфрақұрылымға мән бере отырып, бюджет шығыстарының 

басымдықтарын қайта қарауға тиіс. 

Осы орайда моноқалалардың әлеуметтік инфрақұрылымының 
маңыздылығы қаланың тұтастай әлеуметтік-экономикалық дамуына ықпал 

етуімен және адамдардың әлеуетін дамыту қабілетімен анықталады. Бірде-

бір моноқала әлеуметтік инфрақұрылым нысандарын дамытуға ақша 
қаражатын салмай, өз дамуын қамтамасыз ете алмайды. Моноқалаларды 

әлеуметтік-экономикалық дамыту стратегияларын әзірлеу үшін жетілдіруді 

және қосымша қаржыландыруды қажет ететін элементтерге ерекше назар 

аудара отырып, әлеуметтік инфрақұрылымды қалыптастыру мен дамытуды 
кешенді бағалауды талдау нәтижелерін пайдалану қажет. Сондықтан 

жергілікті басқару органдары үшін тиісті әдістеме әзірлеу өзекті.  

Сонымен қатар оның негізінде моноқалаларға салыстырмалы талдау 
жүргізуге, олардың арасында әлеуметтік инфрақұрылымның жекелеген 

элементтерін дамыту бойынша күшті және әлсіз элементтерді анықтауға, 

әлеуметтік маңызы бар нысандарды жаңғырту бойынша шаралар қолдануға 

болады. 
Бұл жағдайларда моноқалалардың әлеуметтік инфрақұрылымы 

нысандарын бағалаудың нақты құралдарын құру, мемлекеттік 

бағдарламаларды іске асыруға және халықтың тұрмыс деңгейін арттыруға 

ықпал ететін стратегияны әзірлеу қажеттілігіне бағытталған жұмыс өзекті 
болып отыр. 

Мәселенің ғылыми әзірлену дәрежесі. Бұл диссертациялық жұмыста 

моноқалалардың әлеуметтік инфрақұрылымының қызмет етуі мен дамуы 
мәселелері зерттелген. Аталған мәселелер көптеген отандық және шетелдік 

ғалымдардың жұмыстарында қарастырылған. 



Диссертациялық жұмыс үшін моноқалаларды дамыту мәселелерін 

зерттеуге арналған Анн Мари Мей, Джон Гарнер,  Харди Грин,  Краб Тони, 

Нұрланова Н.Қ., Гайсина С.Н., Мелдеханова М.Қ., Тургель И.Д., Мырзалиев 
Б.С., Ыдырыс С.С., Тайжанов Л.Т., Шеденов У.К., Ильина И.Н., Любовный 

В.Я., Кузнецова Г.Ю.  сияқты ғалымдардың ғылыми еңбектері үлкен маңызға 

ие. 

Әлеуметтік инфрақұрылымның даму мәселелерін зерттеумен Антонова 
И.С., Бородатова Л.Ю., Большакова Ю.А., Важенин С.Г.  Есенгельдин Б.С., 

Мурзатаева Г.К., Сейталинова А.С., Синельников А.Г.  және басқалар 

айналысқан. 
Алайда, бір жағынан, моноқалалардың даму мәселелерін баяндайтын 

ғылыми мақалалардың, екінші жағынан, әлеуметтік инфрақұрылым 

мәселелерін қарастыратын зерттеулердің көптігіне қарамастан, 

моноқалалардың әлеуметтік инфрақұрылымының дамуын анықтауға 
бағытталған ғылыми еңбектер жеткіліксіз. 

Диссертациялық зерттеудің мақсаты моноқалалардың әлеуметтік 

инфрақұрылымының қалыптасуының теориялық және әдістемелік негіздерін 
зерделей отырып, оны кешенді бағалау мен дамыту бойынша ғылыми-

тәжірибелік ұсыныстарды негіздеу болып табылады. 

Қойылған мақсатқа жету үшін келесі міндеттерді шешу қажет: 

 моноқалалардың қызмет етуінің мәні мен ерекше белгілерін анықтау; 

 моноқалалардың әлеуметтік инфрақұрылымының дамуына әсер ететін 

факторларды жүйелендіруді жүргізу; 

 моноқалалардың әлеуметтік инфрақұрылымының даму деңгейін 

бағалау әдістемесін әзірлеу; 

 моноқалалардың әлеуметтік инфрақұрылымын реттеудегі мемлекеттің 

рөлін негіздеу; 

 моноқалалардың әлеуметтік инфрақұрылымын дамытудың ағымдағы 
жағдайын талдау;  

 моноқалалардың әлеуметтік инфрақұрылымын дамыту әлеуетіне 

кешенді бағалау жүргізу;  

 моноқалалардың әлеуметтік инфрақұрылымын жетілдірудің негізгі 

бағыттарын ұсыну; 

 моноқалалардың әлеуметтік инфрақұрылымын дамытуда «Ақылды 

қала» тұжырымдамасын бейімдеу мүмкіндігін анықтау. 

Зерттеу нысаны Қарағанды облысы моноқалаларының әлеуметтік 
инфрақұрылым мекемелерінің қызметі болып табылады.  

Зерттеу пәні – моноқалалардың әлеуметтік инфрақұрылымын 

қалыптастыру және дамыту үдерісінде туындайтын ұйымдастырушылық-

экономикалық қатынастар. 
Диссертациялық жұмыстың ғылыми жаңалықтары: 

 «моноқалалар» ұғымының мәнін ашатын теориялық ережелер 

нақтыланды және тереңдетілді, сонымен қатар осы ұғымның авторлық 
анықтамасы ұсынылды; 



 моноқалалардың әлеуметтік инфрақұрылым нысандарын дамытуға 

әсер ететін факторлар жүйелендірілді, олардың көмегімен мүмкін болатын 
тәуекелдер мен салдар сәйкестендірілді; 

 автор әр түрлі индикаторлар мен көрсеткіштерді жинақтау барысында 

моноқаланың әлеуметтік инфрақұрылымын дамытудың Жалпы біріктірілген 
индексін әзірледі, оны моноқаланың әлеуметтік инфрақұрылымын дамытуды 

бағалау және талдау құралы ретінде қолдануға болады; 

 факторлық және индикативтік талдау негізінде Қарағанды облысы 
моноқалаларының әлеуметтік инфрақұрылымын дамытудың сипатты 

үрдістері анықталды және моноқалалардың әлеуметтік инфрақұрылымы 

дамуының  бағыттарын анықтау алгоритмі әзірленді; 

 «Ақылды қала» жобасы шеңберінде олардың өзара іс-қимылының 

нәтижелілігін қамтамасыз ететін артықшылықтарды, құрылымдық 

компоненттер мен техникалық шарттарды ескере отырып, әлеуметтік 
инфрақұрылым нысандарын интеграциялау тетігі әзірленді. 

Қорғауға шығарылатын негізгі ережелер: 

 автор ұсынған «моноқала» ұғымының анықтамасы; 

 экономикалық, демографиялық, әлеуметтік-саяси, техникалық-табиғи, 

басқарушылық-құқықтық белгілері бойынша моноқалалардың әлеуметтік 

инфрақұрылымын дамытуға әсер ететін факторлардың топтастырылуы; 

 моноқаланың әлеуметтік инфрақұрылымын дамытудың Жалпы 

біріктірілген индексі; 

 моноқаланың әлеуметтік инфрақұрылымын дамыту бағыттарын 

анықтаудың бейімделген алгоритмі; 

 әлеуметтік инфрақұрылым нысандарын біріктірудің құрылымдық-
қызметтік сызбасы. 

Жүргізілген диссертациялық зерттеу моноқалалардың әлеуметтік 

инфрақұрылымын дамытуға бағытталған тәжірибелік маңыздылығы бар 
аяқталған ғылыми зерттеу болып табылады. Диссертациялық зерттеу 

нәтижелері бойынша келесі қорытындылар жасалды: 

1) Халықаралық тәжірибеде «моноқалалардың» ұғымын анықтау 

барысында «Бір саланың қаласы»,  «Бір компанияның қаласы», «Шахтерлер 
қаласы»,  «Тоқыма қаласы» және «Индустриалдық қала» түсініктері бір 

мезгілде қолданылатыны анықталды. Моносалалық әдістің қалыптасуы 

экономикалық және саяси үдерістерге, сонымен қатар қаланың орналасқан 
географиялық мекеніне байланысты болып келеді. «Бір компанияның 

қаласы» ұғымы қалада жұмыс істейтін ірі кәсіпорынмен байланысты және 

кәсіпорын тек өнеркәсіптік объектілерді ғана емес, сонымен қатар әлеуметтік 

инфрақұрылым объектілерін салғанын атап өтеді. Шетелдік тәжірибеде 
«моноқала» ұғымының жалпы түсінігімен қатар, оның мамандануын ерекше 

анықтайтын арнайы қалалар да бар. «Моноқала» түсінігінің теориялық 

дамуында көптеген көзқарастар қалыптасқан. Ғалымдар бұл ұғымды 

экономикалық-географиялық тәсілдерін (типологиялық, тарихи, аумақтық, 
кешендік),  мамандану нысандарын (моноқызметтік қала, моносалалық қала, 



моноорталықтық қала), моноаумақтық сипаттарын (географиялық тәсіл, 

экономикалық тәсіл, сәулеттік-құрылыс тәсілі) және монобейінделген 

негіздерін (сандық, сапалық) қолдана отырып зерттейді. Әр түрлі ғалымдар 
мен мамандардың «моноқала» анықтамаларының талдауы барысында біз осы 

тұжырымдамаға тән ерекшеліктерін анықтадық (қаланың қызметінде бір 

саланың (немесе қаланы құраушы кәсіпорынның) үстемдігі, қаланы құраушы 

кәсіпорын экономикалық ғана емес, сонымен бірге әлеуметтік  қызметтерді 
де жүзеге асырады, қала бюджетінің табыс бөлігі қала құраушы 

кәсіпорынның қаржылық жағдайына тәуелді, қала халқының шектеулі 

жұмыспен қамтылуы, қаланың инфрақұрылымы (әлеуметтік, көлік, 
инженерлік және т.б.) қаланы құраушы  кәсіпорынмен тығыз байланысты), 

сондай-ақ осы ұғымға авторлық анықтама ұсынылды: моноқала дегеніміз 

заңды түрде қаланың мәртебесіне ие және экономикалық және әлеуметтік 

қызметтерді орындайтын қала құраушы кәсіпорын негізінде қалыптасқан 
елді мекен. 

2) Моноқалалардың әлеуметтік инфрақұрылымын дамытуға әсер ететін 

факторларды жүйелеу бізді келесі қорытындыларға әкеледі: 

 өзінің экономикалық мәні бойынша әлеуметтік инфрақұрылым, бір 

жағынан, мемлекеттің (қоғамның) әлеуметтік саласының бір бөлігі болып 

табылады. Екінші жағынан, нарық қатысушыларының арасындағы 
шаруашылық-қаржылық қатынстарға енуі көзқарасына байланысты, ол 

әлеуметтік маңызды тауарлар иен қызметтерді өндіру саласы ретінде тұтас 

экономикалық инфрақұрылымның бір бөлігі болып табылады; 

 моноқалалардың әлеуметтік инфрақұрылымын дамыту үшін жіктеудің 

салалық белгісін қолдану қажет: тұрғын үй-коммуналдық шаруашылық; 

білім беру; денсаулық сақтау; әлеуметтік көмек және әлеуметтік 
қамсыздандыру; тұрмыстық қызмет көрсету; мәдениет, спорт және туризм; 

көлік және коммуникация. Моноқалалар үшін әлеуметтік инфрақұрылымды 

жіктеудің салалық белгісін қолдану мынадай ерекшеліктермен сипатталады: 

моноқалалар мен оның азаматтары арасындағы экономикалық қатынастарды 
білдіреді; қызмет түрлерін шынайы сипаттау үшін пайдаланылады; 

стратегиялық сипаттағы басқарушылық шешімдерді қабылдаудың негізі 

болып табылады; 

 моноқалалардың әлеуметтік инфрақұрылымын дамытуға әсер ететін 

факторларды экономикалық, демографиялық, әлеуметтік-саяси, техникалық-

табиғи, басқару-құқықтық белгілері бойынша топтастыруға болады. Бұл 
топтама әлеуметтік инфрақұрылым нысандарының деңгейін бағалауды 

факторлық талдау кезінде ықтимал тәуекелдер мен салдарларды 

сәйкестендіруге мүмкіндік береді. 

3) Ғалымдардың ғылыми зерттеулерінде моноқалалардың әлеуметтік 
инфрақұрылымын дамытуды бағалаудың әдістемелік мәселелері нашар 

қамтылған. Ғылыми еңбектерде негізінен еңбек ресурстарының ұтқырлығын 

арттыру, бизнесті жүргізу және инновациялық сипаттағы жаңа табысты 
жобаларды іске асыру үшін моноқаланы дамыту тиімділігінің неғұрлым 

маңызды резервтері қарастырылады. Ғалымдар әзірлеген әдістемелік 



тәсілдер өңірлердің әлеуметтік инфрақұрылымын дамытуды бағалау үшін 

пайдаланылады және келесі тәсілдер мен рәсімдерді қамтиды: мақсатты 

көрсеткіштерді оңтайландыру үдерісі, жиынтық көрсеткіштерді 
интеграциялау және құру әдісі, компаративтік талдау. Әлеуметтік 

инфрақұрылымды дамыту бойынша тиімді басқарушылық шешімдерді 

қабылдау үшін Кешендік бағалаудың әдістемесін пайдалану ұсынылады, 

оған мыналар кіреді: әлеуметтік инфрақұрылымды дамытуға әсер ететін 
экономикалық жағдайларды бағалау әдістемесі, халықтың әл-ауқаты 

негізінде әлеуметтік инфрақұрылымды дамыту деңгейін бағалау әдістемесі, 

моноқаланың халқы үшін әлеуметтік инфрақұрылымның қолжетімділігін 
бағалау әдістемесі. Моноқаланың әлеуметтік инфрақұрылымының жай-күйін, 

жұмыс істеу және даму нәтижелерін кешенді бағалау әдістемесі талдаудың 

үш кезеңінен тұрады: жеке индикаторларды есептеу үшін қажетті 

статистикалық материалдарды жинау және өңдеу; әлеуметтік 
инфрақұрылымды дамытудың Жалпы біріктірілген индексін есептеу; 

моноқалаларды әлеуметтік инфрақұрылымды дамыту индикаторының 

шамасы бойынша топтастыру. 
4) Қазақстан Республикасы Ұлттық экономика министрлігінің 

Статистика комитетінің 2018 жылдың 1 қаңтарындағы деректері бойынша 

халықтың жалпы санының 1,648 млн. тұрғыны бар 27 қала, немесе 

республика бойынша жалпы қалалық тұрғындардың 15,8% -ы моноқалалар 
ретінде саналады. Моноқалалардың жартысынан көбі негізінен Орталық-

Шығыс макроөңірінде орналасқан, себебі бұл қалаларда Қазақстанның 

өндірістік әлеуетінің басым бөлігі шоғырланған. Қызылорда және Солтүстік 
Қазақстан облыстарында моноқалалар болмаған болса, ал Қарағанды 

облысында 8 моноқалалар қалыптасқан. Моноқалалардың әлеуметтік 

инфрақұрылымын мемлекеттік реттеу нормативті-құқықтық, бағдарламалы-

мақсаттық, қаржылық және мемлекеттік-жекешелік әріптестік сипаттағы іс-
әрекеттердің жиынтығынан тұрады және олардың тиімділігін анықтау үшін: 

азаматтардың әлеуметтік инфрақұрылымға деген қажеттілігінің ағымдық 

жағдайын талдау қажет; қосымша қаржы ресурстарын тарту мақсатында 
әлеуметтік инфрақұрылым нысандарының дамуы кешендік бағалануы тиіс; 

әлеуметтік инфрақұрылым салаларының азаматтарға тиімді және қолайлы 

қызмет етуі үшін жаңа технологияларды қолдану керек. 

5) Қарағанды облысы моноқалаларының әлеуметтік 
инфрақұрылымының ағымдық жағдайын талдау нәтижесінен 

диссертациялық жұмыстың 1.2 бөлімшесінде қарастырылған факторлардың 

көрініс табуын байқауға болады: 

 экономикалық факторлар. Қарағанды облысының моноқалалары әр 

түрлі әлеуетке ие және өңірдің дамуына әр түрлі үлес қосады. 

Моноқалаларда өңір халқының 40% - дан астамы тұрады және Қарағанды 
облысы бойынша 69,94% өнеркәсіптік өнім өндіріледі; 

 демографиялық факторлар. 2017 жылы моноқалаларда 11203 

жұмыссыз халық тіркелген. Моноқалалардың қала құраушы кәсіпорындары 
қазіргі заманғы технологияларды дамытуға, бизнес-үдерістерді 



автоматтандыруға байланысты жеткілікті жұмыс орындарын құруға 

қабілетсіз. Осыған байланысты моноқалалардың еңбекке жарамды халқы ірі 

қалаларға белсенді қоныс аударуда. Соңғы 5 жылда жалпы білім беретін 
мектептердегі оқушылар санының өсу деңгейі Теміртау (+3016), Жезқазған 

(+1538) және Шахтинск (+781) қалаларында байқалады. Болашақта 

оқушылардың жыл сайынғы өсуі үш ауысымдық оқытуы бар мектеп 

санының көбеюіне әкелуі мүмкін; 

 техникалық және табиғи факторлар. Әлеуметтік (тұрғын үй, бала 

бақшалар, мектепте, ауруханалар және тағы басқалар) және инженерлік (су, 
кәріз, жылу және электр жүйелері) инфрақұрылым объектілерінің тозуы және 

қанағаттанғысыз күйі қаражаттарды салуды талап етеді; 

 әлеуметтік және саяси факторлар. Әлеуметтік инфрақұрылым 
нысандарындағы қызметкерлердің жалақысының облыстық орташа айлық 

жалақы деңгейіне жетпеуі,  мамандардың жетіспеушілігіне, яғни жұмыс 

күшінің ұсынылуы мен сұранысының баланссыздығына әкелген; 

 басқару және құқықтық факторлар. Балабақшалардағы орындардың 

жетіспеушілігі және мемлекеттік-жеке меншік серіктестік элементімен 

мектепке дейінгі ұйымдарды ашу бойынша жобалардың санының 

жеткіліксіздігі байқалады. Әлеуметтік инфрақұрылым нысандарында (білім 
беру, денсаулық сақтау) цифрлық технологияның жекелеген элементтері 

(DamuMed, EduMark) ғана енгізілген.  

6) Моноқалалардың әлеуметтік инфрақұрылымын бағалауға арналған 
әдістемелер кешенін қолдану нәтижелері бойынша келесі қорытындылар 

жасалды: 

 көптеген моноқалаларда экономикалық жағдайлардың елеулі 
саралануына байланысты әлеуметтік инфрақұрылымды дамыту үшін шектеу 

жағдайлары қалыптасқан; 

 моноқалалардың көпшілігінде әлеуметтік инфрақұрылымды 
дамытудың жеткіліксіз деңгейі байқалады, бұл оның әлеуметтік қызметтерін 

іске асыруға кедергі жасайды, тиісінше, халықтың өмір сүру сапасын 

төмендетеді; 

 моноқалалар тұрғындарының басты, негіз қалаушы қажеттіліктерін 

қанағаттандыру бойынша мүмкіндіктері шектеулі, бұл жалақының 

төмендігінен әлеуметтік инфрақұрылым нысандары үшін мамандардың 
жетіспеуімен расталады; 

 экономикалық жағдайларды жақсарту бірден әлеуметтік 

инфрақұрылымның даму деңгейін жақсартуға әкелмейді, бұл-реттелетін 
үдеріс (яғни стратегияға және өңірдің әлеуметтік-экономикалық саясатына 

байланысты). 

7) Моноқалалар халқының өмір сүру жағдайын жақсарту және адами 
әлеуетін дамыту үшін мынадай стратегиялық бағыттар ұсынылады: 

 әлеуметтік инфрақұрылым нысандарына бөлінетін бюджет 

қаражаттарын халықтың жан басына шаққандағы мөлшеріне немесе 
моноқаланың бір қызмет алушысына белгілеу қажет;  



 әлеуметтік инфрақұрылым саласында мемлекеттік-жеке меншік 

әріптестікті пайдалануды ұйымдастырудың тиімді механизмін құру;  

 әлеуметтік инфрақұрылым объектілерінің қызмет көрсетуін 

цифрландыру мүмкіндіктерін кеңейту.  

Көрсетілген бағыттар мен алынған шаралар әлеуметтік 
инфрақұрылымның бағдарламаларын дамыту мақсатында әлеуметтік 

саясатты әзірлеу үшін негіз бола алады. Сондықтан біз әрбір моноқаланың 

ерекшеліктерін ескеруге мүмкіндік беретін әлеуметтік инфрақұрылымның 

дамуын анықтау алгоритмін ұсынылады, ол: 

 моноқаланың ағымдағы жағдайын талдау негізінде әлеуметтік 

инфрақұрылымды дамытуға әсер ететін негізгі факторларды айқындайды;   

 моноқаланың түрлерін (экономикалық жағдайлар және әлеуметтік 

инфрақұрылымның даму деңгейі бойынша, теңгерімділік деңгейі бойынша, 

бюджеттен ресурстармен қамтамасыз етуі бойынша) анықтайды; 

 моноқаланың әлеуметтік инфрақұрылымын дамытудың тактикалық 

және стратегиялық бағыттарын анықтайды: әлеуметтік инфрақұрылым 

мекемелерімен қажетті қамтамасыз ету мониторингін және статистикалық 
бақылау жүйесін іске қосу; әлеуметтік инфрақұрылым объектілерін 

пайдалану стандарттары мен ережелерін әзірлеу; 

 моноқаланың әлеуметтік инфрақұрылымын дамытуға басқарушылық 
шешімдер мен ықпал ету шараларын әзірлейді: әлеуметтік инфрақұрылым 

нысандарына инвестицияларды ынталандыратын экономикалық шараларды 

қолдану; нысандарды салу және қайта жаңарту іс-шаралары мен жобаларын 
үйлестіру. 

8) Қазіргі уақытта «Зерде» холдингі Қазақстанның барлық облыстары 

үшін Smart city тұжырымдамасын әзірлеп, таныстырды. Тұжырымдама 

Қазақстан аймақтарында Smart city іске асыру тәсілін біріздендіруге, сондай-
ақ үздік салалық тәжірибелер мен шешімдерді пайдалану үшін нұсқаулық 

тәжірибесін құруға мүмкіндік береді. Тұжырымдамада Қазақстанның 

моноқалаларының әлеуметтік инфрақұрылымын дамытумен тығыз 

байланысты жекелеген қызмет салалары бөлінген: медициналық көмек алу; 
білім алу; әлеуметтік қызметтерді алу; коммуналдық қызмет көрсету; қала 

бойынша қозғалу; төтенше жағдай. «Ақылды» болуға ниет білдірген 

моноқалалар барлық көрсетілген бағыттарда жұмыс атқаруы тиіс, бірақ 
оларды ұзақ мерзімді келешектер мен іске асырудың салдарларын ескере 

отырып, қарай отырып, дамудың балама нүктелерін де жоққа шығармауы 

тиіс. Тұжырымдаманы қолданудан алынатын тәжірибелік артықшылықтар:  

 халықтың кең жігіне қолжетімді медициналық көмек және 

медициналық қызметтердің сапасын арттыру негізінде халықтың денсаулық 

жағдайын жақсарту; 

 білім беру курстарын дараландыру үшін алғышарттар жасау, үздіксіз 

білім беру және мансаптық өсу жүйесін қалыптастыру;  

 моноқалада тұрғын үй саласын дамыту; 



 жеке қауіпсіздік, оның тұрғын үйі немесе бизнесінің қауіпсіздігі 

болсын, әрбір адам үшін қауіпсіздік жағдайын жасау. 
Зерттеу нәтижелерінің тәжірибелік маңызы. Жұмыста зерттелетін 

мәселенің теориялық және тәжірибелік жақтарын кешенді талдауға 

негізделген Қазақстан Республикасы моноқалаларының әлеуметтік 

инфрақұрылымын дамытуды жетілдіру бойынша нақты ұсынымдар бар. 
Сондай-ақ диссертациялық зерттеу нәтижелерін тиісті ведомстволардың 

мамандары, жоғары оқу орындарының оқытушылары және басқа да мүдделі 

тұлғалар ғылыми және тәжірибелік ақпараттың көзі ретінде қолдана алады. 
Диссертациялық жұмыстың теориялық маңыздылығы 

моноқалалардың әлеуметтік инфрақұрылымын дамытуды кешенді бағалау 

мәселесіне жаңа көзқарасты негіздеуге қатысты. Зерттеудің теориялық 

нәтижелерін әлеуметтік инфрақұрылым нысандарының қызметін реттеу 
үдерісінде тиісті заңнамалық және жергілікті атқарушы органдар пайдалануы 

мүмкін. Диссертациялық зерттеудің жекелеген қорытындылары «Аймақтық 

экономика», «Қала экономикасы» оқу курстарын әзірлеу кезінде білім беру 

үдерісінде қолдануға болады. 
Диссертациялық зерттеудің теориялық және әдістемелік негіздері. 

Диссертациялық жұмыстың әдістемелік негізін жүйелік, үдерістік және 

матрицалық тәсілдер, логикалық, статистикалық, сараптамалық, 
салыстырмалы және құрылымдық әдістер құрайды. 

Диссертациялық зерттеудің теориялық негізі әлеуметтік-экономикалық 

жүйелерді басқару мәселелеріне, моноқалалар мен аймақтардың даму 

ерекшеліктеріне арналған қазақстандық және шетелдік ғалымдардың іргелі 
еңбектері, сондай-ақ әлеуметтік инфрақұрылымды мемлекеттік реттеу 

саласындағы Қазақстан Республикасының нормативтік-құқықтық актілері 

болып табылады. Ақпараттық негізіне Қазақстан Республикасының 
министрліктері мен ведомстволарының, Қарағанды облысының 

моноқалалары әкімдігінің статистикалық есептілігі, сондай-ақ олардың 

зерттеулері, үкіметтік емес ұйымдардың ақпараттық материалдары жатады. 

Зерттеудің негізгі ережелері мен нәтижелерін енгізу. Зерттеудің 
негізгі ережелері мен қорытындылары халықаралық ғылыми-тәжірибелік 

конференцияларда талқыланған: «Еуразиядағы интеграциялық үдерістердің 

инновациялық бағыттары» (Қазақстан, Астана, 2017), «Экономика мен 
басқарудың даму мәселелері мен келешектері» (Чехия, Прага, 2017), «Нарық 

және өндіріс тиімділігі - 15» (Қазақстан, Көкшетау, 2018). Диссертация 

нәтижелері Қарағанды облысы Абай қаласы әкімдігінің қызметіне енгізілген. 

Диссертациялық зерттеудің құрылымы мен көлемі. Диссертация 
кіріспеден, үш тараудан, қорытындыдан, қолданылған әдебиеттер тізімінен 

және қосымшалардан тұрады. Жұмыстың негізгі мәтіні 112 беттен тұрады, 

жұмыста  39 кесте мен 7 сурет бар. 


